
Menteri Pembangunan Wanita, Keluarga dan Masyarakat, Datuk Seri Nancy Shukri (tengah) memegang sepanduk 
"Antigangguan Seksual" pada program Jerayawara Kasih KPWKM@Advokasi Antigangguan Seksual, di Serdang, 

hari ini. Foto BERNAMA 
 

SERDANG: Undang-undang berkaitan gangguan seksual perlu sentiasa ditambah baik 
agar bersesuaian dengan peredaran masa. 

Menteri Pembangunan Wanita, Keluarga dan Masyarakat, Datuk Seri Nancy Shukri, 
berkata isu gangguan seksual bukanlah sesuatu yang baharu dan ia bukan sahaja 
berlaku secara fizikal tetapi kini juga secara dalam talian atau online. 

Katanya, justeru itu, undang-undang sedia ada perlu sentiasa ditambah baik agar 
sesuai dengan keadaan dan peredaran masa. 

"Walaupun masalah ini bukan perkara yang mudah untuk ditangani, adalah sangat 
penting dan mustahak untuk kita menguar-uarkan dan teruskan perbincangan isu 
gangguan seksual serta isu jenayah intip dan hendap atau 'stalking'," katanya. 

Beliau berkata demikian ketika berucap pada Majlis perasmian Program Jerayawara 
Kasih KPWKM@Advokasi Anti Gangguan Seksual, di Malaysia Agro Exposition Park 
Serdang (MAEPS), di sini, hari ini. 



Nancy berkata, berdasarkan statistik Polis Diraja Malaysia(PDRM), jumlah kes 
gangguan seksual yang dilaporkan meningkat dari 378 kes pada 2020 kepada 506 kes 
pada 2021. 

"Jumlah kes yang dilaporkan ini membabitkan kedua-dua jantina, lelaki dan wanita. 
Bagaimanapun, data menunjukkan majoriti kes yang dilaporkan membabitkan wanita 
berbanding lelaki," katanya. 

Dalam pada itu, Nancy berkata, program Jerayawara Kasih KPWKM@Advokasi Anti 
Gangguan Seksual bertujuan memberikan kesedaran dan pendidikan mengenai 
gangguan seksual agar budaya menormalisasikan gangguan seksual dapat 
dihapuskan. 

Katanya, antara inisiatif yang boleh dilakukan, termasuk menyediakan platform latihan 
untuk pekerja sosial dan sukarelawan serta meningkatkan pengetahuan pekerja 
mengenai tindakan yang perlu diambil jika ada aduan gangguan seksual. 

 


